
Dumonda Rutishauser concernent la violenza digitala cunter dunnas en il chantun Grischun

La violenza digitala e sa sviluppada ad ina furma da violenza ch'é pli e pli derasada. Spezialmain pertutgadas én dunnas e mattas.
L'ultim temp én vegnids enconuschents e rendids publics adina dapli uschenumnads deepfakes. Tar quests cuntegns sa tracti da
fotografias e videos ch'én vegnids manipulads cun agid da I'intelligenza artifiziala.

La finamira da questas manipulaziuns én mulestas e smanatschas, la derasaziun da cuntegns intims senza consentiment fin a
campagnas sistematicas da far tema. Las consequenzas da questa violaziun da l'integritad pon esser gravantas per las persunas
pertutgadas: grevezzas psichicas, retratga sociala, disturbis dal svilup en scola ed en la professiun.

Sche dunnas sa retiran ord la societad, po quai plinavant avair consequenzas fitg cuntraproductivas per l'egualitad da las
schlattainas e per la participaziun politica da dunnas.

Sche e quant fitg che dunnas én pertutgadas en il chantun Grischun da violenza digitala, na vegn fin ussa betg registra siste-
maticamain. Nus stuain partir dal fatg, che las infurmaziuns ch'én avant maun n'illustreschan betg cumplettamain la situaziun e
ch'i dat in dumber zuppa fitg grond.

La Regenza vegn supplitgada da demussar la situaziun da violenza digitala en il chantun Grischun, cunzunt en connex cun
pornografia da deepfakes, cyberstalking, mulestas online sco er la derasaziun da cuntegns intims senza consentiment:

1. Tge enconuschientschas e sfidas da la prevenziun, persecuziun penala e registraziun da datas datti en il chantun Grischun?

2. Tge purschidas da sustegn, da cussegliaziun sco er da sensibilisaziun existentas én disponiblas e nua enconuschan ins in
basegn d'agir supplementar, cunzunt per proteger dunnas giuvnas?

3. Tge mesiras concretas én previsas a favur da la prevenziun, per sustegnair las persunas pertutgadas, per meglierar la colla-
vuraziun dals posts spezialisads e la cooperaziun interchantunala sco er per registrar ed evaluar sistematicamain la violenza
digitala?

